
Pegawai Kebajikan Masyarakat Daerah dan Ketua Institusi

Jabatan Kebajikan Masyarakat Negeri Pulau Pinang
Para Petugas dan Sukarelawan Program Home Help Service dari Negeri Perlis, Kedah, Pulau Pinang, Perak, Selangor dan Wilayah Persekutuan Kuala Lumpur
Seterusnya tuan-puan yang dihormati sekalian

1.  ALHAMDULILLAH, bersyukur kita ke hadrat Ilahi kerana dengan berkat izin-Nya kita dapat bersama-sama berada di dalam majlis ini, Semoga majlis ini mendapat kerahmatan dan keberkatan daripada Allah S.W.T. hendaknya. 
2. Terlebih dahulu saya mengucapkan setinggi-tinggi penghargaan dan terima kasih kepada Jawatankuasa Penganjur Seminar Pemerkasaan Perkhidmatan Program Home Help Service iaitu Bahagian Komuniti, Ibu Pejabat JKM dan Jabatan Kebajikan Masyarakat Negeri Pulau Pinang atas kesudian menjemput saya, dan seterusnya merasmikan Seminar Pemerkasaan Perkhidmatan Program Khidmat Bantu Di Rumah (KBDR) ‘Home Help Service’ Jabatan Kebajikan Masyarakat Siri 2 Tahun 2017 pada hari ini.
3. Bagi pihak Jabatan Kebajikan Masyarakat (JKM), saya mengucapkan syabas dan tahniah kepada Jawatankuasa Penganjur dan seluruh barisan jawatankuasanya yang telah menggembleng tenaga menjayakan program ini.  Saya percaya; tanpa usaha, komitmen, pengorbanan masa dan tenaga daripada mereka ini, program ini tidak mampu diadakan. 

Hadirin yang dihormati sekalian,
4. Terlebih dahulu saya bagi pihak JKM mengucapkan ribuan terima kasih kepada Unit Strategi Nasional (NSU), Kementerian Kewangan Malaysia yang telah memperuntukkan sebanyak RM 200 ribu kepada pihak JKM melalui peruntukan NBOS pada tahun 2017 ini untuk pelaksanaan Seminar Pemerkasaan Perkhidmatan Program Khidmat Bantu Di Rumah (KBDR) ‘Home Help Service’ Jabatan Kebajikan Masyarakat. 
5. Ucapan terima kasih kepada rakan strategik NBOS JKM, iaitu Kementerian Kesihatan Malaysia yang sama-sama menjayakan inisiatif kerajaan dibawah NBOS7 – 1MALAYSIA FAMILY CARE bagi Program Khidmat Bantu Di Rumah ‘Home Help Service’, dan difahamkan turut serta menggembleng tenaga dan idea serta bimbingan kepada para peserta dalam seminar ini bagi memantapkan lagi kualiti perkhidmatan home help kepada kumpulan sasar.
Hadirin yang dihormati sekalian,
6. Terima kasih juga kepada pihak Universiti Sains Malaysia (USM), Pulau Pinang kerana menyediakan tempat bagi melaksanakan program ini. Kerjasama yang diberikan oleh pihak USM amat kami hargai, dan diharapkan kerjasama ini akan berterusan pada masa-masa akan datang.
7. Saya dimaklumkan bahawa seminar ini adalah siri kedua yang dilaksanakan melibatkan penyertaan daripada Petugas Home Help dari Negeri Perlis, Kedah, Pulau Pinang, Perak, Selangor dan Wilayah Persekutuan Kuala Lumpur; syabas serta tahniah JKM Negeri Pulau Pinang yang bertindak sebagai tuan rumah kepada seminar ini. Sesungguhnya kejayaan pelaksanaan seminar adalah hasil dedikasi, komitmen, semangat dan kerjasama erat serta usaha gigih daripada semua pihak yang terlibat. Semoga usaha murni ini diteruskan lagi untuk meningkatkan kualiti penyaluran perkhidmatan JKM kepada seluruh anggota masyarakat dan kumpulan sasar Jabatan; memandangkan senario semasa yang memaksa kita berhadapan dengan pelbagai cabaran dalam merealisasikan program transformasi Jabatan yang telah kita tetapkan pada tahun ini.
8. Ucapan terima kasih juga kepada seluruh petugas dan sukarelawan Program Home Help Service kerana menghadiri seminar ini; dan beriltizam untuk meningkatkan mutu penyampaian perkhidmatan Program Home Help kepada golongan sasar, iaitu Warga Emas dan OKU. Sesungguhnya usaha murni tuan-puan ini amat kami hargai, dan bersama-samalah kita berdoa agar usaha kita ini menjadi sebahagian daripada amalan baik kita yang bakal mendapat ganjaran daripada Maha Pencipta.
Hadirin yang dihormati sekalian,

9. Program Home Help Service yang dilaksanakan ini merupakan satu adaptasi inovasi sosial dalam meningkatkan kesejahteraan hidup golongan warga emas dan OKU yang vulnerable dan marginalised. Program ini merupakan satu pendekatan baharu kerajaan yang paling efektif dan relevan dalam mendekati dan menghayati denyut nadi rakyat; memandangkan program ini menawarkan perkhidmatan sokongan sosial kepada kumpulan sasar yang sangat memerlukan.

10. Program ini menggunakan pendekatan Pendampingan Sosial (social outreach) yang mana sukarelawan dipadankan dengan klien mengikut latar belakang sosial seperti agama, etnik, bahasa dan budaya. Kaedah ini digunapakai bagi memastikan perkongsian nilai (shared value) antara sukarelawan dan klien dapat diwujudkan.

11. Program ini juga merupakan satu idea kreatif kerajaan dalam usaha memupuk semangat kesukarelaan dalam kalangan komuniti, serta menjadi ikhtiar yang paling berkesan untuk menyemarakkan budaya penyayang masyarakat selaras dengan matlamat Wawasan 2020. Menerusi pendekatan ini, kemasukan warga emas dan OKU ke institusi-institusi kebajikan kerajaan, swasta dan NGO dapat dikurangkan sekaligus menyokong usaha JKM dalam menjayakan program Deinstitutionalisation (DI).

Hadirin yang dihormati sekalian,

12. Program Home Help Service merupakan satu inisiatif untuk menyediakan perkhidmatan sokongan sosial di rumah kepada warga emas dan OKU yang tinggal bersendirian atau dengan keluarga melalui aktiviti lawatan mingguan oleh sukarelawan. Sukarelawan yang dikenali sebagai Petugas Home Help ini bertanggungjawab untuk memberi perkhidmatan sokongan sosial kepada klien seperti menyediakan perkhidmatan pembersihan diri, rakan berbual, mengemas serta membersihkan tempat tinggal, membasuh pakaian dan aktiviti yang bersesuaian. 

13. Dengan mengambil kira impak yang tinggi kepada kumpulan sasar JKM daripada program ini, iaitu warga emas dan OKU; JKM melaksanakan Program Home Help Service dengan beberapa inovasi dan penambahbaikan, antaranya:
i. Memperluaskan kumpulan sasar kepada Orang Kurang Upaya (OKU) Terlantar dan Berkeperluan Khas;

ii. Mewujudkan Garis Panduan Pelaksanaan Program Home Help Service yang seragam meliputi tugas dan tanggungjawab sukarelawan dan pelaksana;

iii. Meletakkan Program Home Help Service sebagai Key Performance Indicator (KPI) YB Menteri Pembangunan Wanita, Keluarga Dan Masyarakat bagi tahun 2013 dan 2014; dan Key Performance Indicator (KPI) KPWKM sehingga tahun 2018; 

iv. Melaksanakan inisiatif National Blue Ocean Strategy (NBOS) - 1Malaysia Family Care dengan menjalinkan kerjasama strategik bersama Kementerian Kesihatan Malaysia, Pertubuhan Sukarela Kebajikan (PSK) dan syarikat korporat; 
v. Memperluaskan bentuk latihan kepada petugas yang merangkumi latihan asas membantu klien seperti asas fisioterapi, dan dalam perancangan pihak jabatan adalah latihan asas kaunseling serta pertolongan cemas kepada semua petugas; dan 
vi. Mempromosikan Program Home Help Service melalui Program Kembara Kebajikan 1Malaysia Family Care di seluruh Malaysia.

Hadirin yang dihormati sekalian,

14. Program Home Help Service juga merupakan usaha tanpa henti kerajaan untuk menerapkan semangat kesukarelaan bagi melahirkan masyarakat penyayang (Caring Society) selaras dengan matlamat Wawasan 2020. Program ini juga berjaya membina jati diri positif serta menerapkan nilai-nilai murni di kalangan Petugas Home Help yang memberi perkhidmatan tanpa mengharapkan ganjaran.

15. Di samping itu, program ini turut membantu meningkatkan kesedaran masyarakat, syarikat swasta dan sektor sukarelawan mengenai keperluan dan kepentingan penjagaan yang sempurna dan intensif kepada kumpulan sasar.

16. Program Home Help Service yang dilaksanakan oleh JKM dengan kerjasama strategik Pertubuhan Sukarela Kebajikan adalah sangat bertepatan dengan tuntutan semasa memandangkan keperluan warga emas dan OKU terhadap perkhidmatan sokongan sosial sangat mendesak. Di saat Malaysia dan negara lain memberikan fokus utama kepada pembangunan fizikal dan kemajuan ekonomi, segmen kesejahteraan dan kemakmuran sosial tidak boleh sama sekali diketepikan. 

17. Sehubungan dengan itu, pelaksanaan program ini dilihat mampu memenuhi agenda nasional negara untuk memastikan golongan minoriti yang menjadi kumpulan sasar jabatan mendapat pembelaan dan perhatian yang sewajarnya. Usaha yang dilakukan menerusi program ini adalah bertepatan dengan objektif jabatan untuk meningkatkan kesejahteraan masyarakat melalui perkhidmatan kebajikan dan pembangunan sosial yang profesional dan perkongsian tanggungjawab yang strategik. 
Hadirin yang dihormati sekalian,

18. Dalam usaha untuk memastikan Program Home Help Service dapat dilaksanakan dengan lancar, pihak JKM juga telah menjalinkan kolaborasi strategik dengan Pertubuhan Sukarela Kebajikan yang terlibat dalam pelaksanaan program Home Help seperti:
i. Majlis Pusat Kebajikan SeMalaysia

ii. Persatuan Kebajikan Usiamas Malaysia

iii. Bulan Sabit Merah Malaysia

iv. Pusat Sukarelawan Sabah

19. Selain daripada itu, jalinan rapat antara JKM dan kerjasama erat dengan Kementerian Kesihatan Malaysia yang bertindak sebagai rakan NBOS di bawah inisiatif NBOS7-1Malaysia Family Care terus dilaksanakan. Kementerian Kesihatan Malaysia bekerjasama membantu menyediakan petugas bagi menyalurkan perkhidmatan kesihatan ke rumah-rumah klien Program Home Help Service.

20. Berdasarkan rekod statistik, jumlah klien yang menerima perkhidmatan ini bermula dari tahun 2012 hingga Disember 2016 adalah seramai 7,714 orang klien; yang terdiri daripada 6,117 orang Warga Emas dan 1,597 orang OKU; yang melibatkan seramai 2,242 orang petugas atau sukarelawan. Perkhidmatan ini telah berjaya dilaksanakan di 222 buah kawasan Parlimen di Malaysia dan mendapat maklum balas positif daripada stakeholder. 
Hadirin yang dihormati sekalian,

21. Hasil daripada soal selidik bagi mengukur tahap kepuasan kumpulan sasar yang dilaksanakan oleh JKM pada Januari 2015 menunjukkan 82 peratus (82%) daripada 150 responden berpuas hati dengan Program Home Help Service dan mencadangkan agar program ini diteruskan. Setinggi penghargaan kepada tuan-puan dan seluruh petugas serta sukarelawan Program Home Help kerana telah memberikan perkhidmatan yang terbaik kepada klien Jabatan.
22. Menyedari akan pentingnya pelaksanaan program ini, pihak kerajaan melalui JKM telah menyalurkan peruntukan sebanyak RM 15.664 Juta bagi tempoh tahun 2014 hingga tahun 2017;  iaitu RM 2.664 Juta bagi tahun 2014, RM 3 Juta tahun 2015, RM 6 Juta bagi tahun 2016 dan RM 4 juta bagi tahun 2017. 
23. Perbelanjaan ini telah memberikan impak yang besar kepada JKM, dan dengan pelaksanaan program Khidmat Bantu di Rumah; JKM dapat menjimatkan peruntukan kerajaan sebanyak 79.47 peratus (79.47%) sebulan bagi setiap klien OKU berbanding dengan kos yang perlu ditanggung sekiranya OKU tersebut ditempatkan di Taman Sinar Harapan dan Kerajaan juga dapat menjimatkan kos sebanyak 74.71 peratus (74.71%) bagi setiap klien warga emas jika dibandingkan dengan kos penjagaan di Rumah Seri Kenangan. 
24. Program Home Help Service telah berjaya mendapat beberapa pengiktirafan semenjak diperkenalkan. Antara pencapaian dan pengiktirafan yang diperoleh adalah:
i. Tersenarai Sebagai Inisiatif NBOS;
ii. Diiktiraf Sebagai Program Inovasi Sosial Kementerian Pembangunan Wanita, Keluarga dan Masyarakat;
iii. Program Teras Dalam Kembara Kebajikan 1Malaysia Family Care;
iv. Menerima Kepercayaan Untuk Menjadi Rakan Strategik; dan
v. Dicalonkan sebagai projek bagi Pertandingan Anugerah Inovasi Perdana Menteri pada Tahun 2015.
Hadirin yang dihormati sekalian,

25. Dalam memastikan pelaksanaan Program Home Help Service dapat dilaksanakan dengan lebih cemerlang dan memberikan impak yang terbaik kepada kumpulan sasar; kita perlu berhadapan dengan pelbagai cabaran seperti:
i. Peruntukan kewangan;
ii. Peningkatan kualiti perkhidmatan, penglibatan masyarakat bagi menggerak dan menggalakkan aktiviti kesukarelaan khidmat bantu warga emas atau OKU di kawasan setempat; dan
iii. Membentuk jaringan kerjasama komuniti setempat dan agensi bagi mendapatkan sumber untuk memantapkan pelaksanaan.
26. Oleh itu, di kesempatan ini saya menyeru kepada tuan-puan agar semangat kesukarelaan yang ada pada tuan-puan perlu digembleng sepenuhnya bagi memastikan kelangsungan program ini terus berkekalan. Dalam hal ini, semangat sebagai seorang sukarelawan yang berkesedaran, beriltizam (committed), dan sistematik (yakni berkualiti) untuk memberikan khidmat tanpa mengharapkan balasan/ganjaran material. Seorang sukarelawan juga mesti mempunyai sesuatu yang hendak disumbangkan atau dikongsikan dengan masyarakat seperti tenaga fizikal, kemahiran, pengalaman, pengetahuan dan sebagainya. Semangat inilah yang memberikan kekuatan kepada kita untuk memberikan sumbangan bagi menjayakan lagi program ini.
27. Susulan daripada itu, setiap cadangan penambahbaikan Program Home Help Service yang diutarakan oleh pihak tuan-puan dalam seminar ini akan dikaji dan jadikan asas oleh pihak jabatan dalam menambahbaik pelaksanaan program ini. Pandangan dan idea tuan-puan merupakan sumber maklumat dan penggerak utama program yang amat penting bagi memastikan kelangsungan program ini. Terima kasih tuan-puan di atas sumbangan idea ini.

Hadirin yang dihormati sekalian,

28. Bagi mengakhiri ucapan ini, saya sekali lagi merakamkan setinggi-tinggi ucapan terima kasih kepada pihak penganjur atas kesudian menjemput saya hadir ke majlis yang sangat bermakna ini. Tahniah kepada hadirin dan semua pihak yang telah sama-sama menjayakan seminar ini, terutama sekali kepada tuan-puan yang telah menjayakan Program Home Help Service.
29. Saya juga berharap program ini akan dapat meningkatkan lagi kerjasama antara agensi kerajaan dengan sukarelawan; seterusnya dapat membantu melancarkan usaha-usaha kerajaan dalam perancangan program-program ke arah kesejahteraan masyarakat. Saya percaya melalui seminar ini mutu penyampaian perkhidmatan Program Home Help akan ditingkatkan; dan kejayaan program ini diyakini oleh seluruh masyarakat, terutamanya kepada kumpulan sasar Jabatan. Semoga usaha murni ini diberkati oleh Allah S.W.T. Insya-Allah. 
30. Sebelum saya akhiri ucapan ini, saya mengucapkan terima kasih kepada pegawai dan urusetia JKMN Pulau Pinang yang telah berjaya menganjurkan seminar ini. Sesungguhnya komitmen tuan-puan amatlah dihargai oleh pihak jabatan dan seluruh peserta seminar pada kali ini. 
31. Akhir kata, dengan lafaz BISMILLAH HIRRAHMAN NIRRAHIM, saya dengan sukacitanya merasmikan Seminar Pemerkasaan Perkhidmatan Program Khidmat Bantu Di Rumah (KBDR) ‘Home Help Service’ Jabatan Kebajikan Masyarakat Siri 2 Tahun 2017 
WASSALAMUALAIKUM WARAHMATULLAHI WABARAKATUH, dan Salam Sejahtera.

